
Kpodziemo
Mima wiemɔi nɛɛ kɛjɛ A. A. Amartey wolo ni eŋma, ni gbɛi ji 
OMANYE ABA lɛ mli

ABIFAO KPOJIEMɔ: kpojiemɔ kusum lɛ haa abifao lɛ hegbɛ ni 
etsɔɔ wekunyo. Atsɔɔ nɔ akɛhereɔ abifao lɛ kɛbaa weku kɛ akutso 
lɛ mli.

Afeɔ abifao kpojiemɔ kusum lɛ, kɛji abifao lɛ na otsi pɛpɛɛpɛ. Ni no 
hewɔ lɛ, gbi ni ji gbi kpaanyɔ lɛ nɔ tuntu ji be ni ajieɔ abifao lɛ kpo. 
No hewɔ lɛ nɛkɛ gbi nɛɛ kɛ gbi ni afɔ abifao lɛ hiɛɔ gbigbɛi kome.  
No ji afeee kpojiemɔ kusum lɛ gbi kroko fe gbi nɔ ni akɛfɔ abifao 
lɛ.

Afeɔ kusum lɛ leebi maŋkpa loo hiɛ paŋpaŋ mli dani hulu lɛ jeɔ loo 
eteɔ shi. Jeee akɛ, aatuu abifao lɛ aaha hulu lɛ, shi moŋ asumɔɔ akɛ 
ahere abifao lɛ hiɛ paŋpaŋ mli, ni tsutsu ko lɛ bɔ ni enɛ asɔɔ yɛ tsu 
ŋaa naa, ni akɛtsuɔ kusum nɛɛ. Enɛ hewɔ lɛ kɛ afɔ mɔ ko nine ni eba 
bikpojiemɔ lɛ, akɛɔ akɛ “atsɛ bo bɔ nɔ”.

Afeɔ abifao kpojiemɔ kusum lɛ yɛ abifoa lɛ tsɛmɛi aweku shia titri. 
He ni mɔ fɛɛ mɔ yɔɔ hegbɛ yɛ. Ni mɛi ni he hiaa waa yɛ kusum nɛɛ 
feemɔ mli titri ji: tsɛmɛi loo hiimeji lɛ. Ehe ehiaaa tsɔ akɛ abifao lɛ 
fɔlɔi ahi jɛi doo, shi kɛji amɛyɛ jɛi hu lɛ, ejeee tɔmɔ.

Abawoɔ abifao lɛ kɛjɛɔ enyɛ ŋɔɔ mra, ni akɛ lɛ yaa etsɛmɛi awe lɛ. 
Bei babaoo lɛ abifao lɛ tsɛkwɛ ji mɔ ni baŋɔɔ loo bawoɔ abifao lɛ, 
ni abifao lɛ nyɛsɛɛ wekumɛi yei lɛ fataa ehe kɛyaa. Ni akɛ nyɛsɛɛ 
weku lɛ he hiaa hewɔ lɛ amɛtaraa shia lɛ mli gbɛ.

Ajara abifao kpojiemɔ kusum lɛ mli awo kui nyɔŋma kɛ ekpaa (ɛ6) 
mli. Ni akɛ ekomɛi ehɔlɔ ekomɛi amli bɔ ni afee ni efeemɔ afee 
kuku kɛ mlɛo. Mɛi ejwɛ pɔtɛɛ komɛi ji mɛi ni tsuɔ kusum lɛ. Amɛ ji: 
tsɛsɛɛ wekunukpa, tsɛsɛɛ otsaamɛ, nyɛsɛɛ otsaamɛ, kɛ agbɛnɛ, mɔ 
ni asumɔɔ akɛ abifao lɛ akɔ enane loo eda ni ebatsɔ tamɔ lɛ.

Bei babaoo lɛ, kpojiemɔ kusum lɛ feɔ gbi muu fɛɛ nifeemɔ. Tsɛ eyɛ 
mli akɛ esaaa akɛ ehoɔ gbɛkɛ ŋmɛji ekpaa (6pm) he tamɔ bɔ ni 
kusum ŋmɛɔ gbɛ lɛ. Shi bei pii lɛ aŋɔɔ lɛ akɛ eji gbi klɛŋklɛŋ ni 
anyaa abifao lɛ he ni ajieɔ lɛ kpo.

Ga English

1 Daatuumɔ Presentation of drinks

2 Shijɔɔmɔ \ Gbɛgbelemɔ Ground blessing and asking for permission

3 Kponɔŋmɛɛ Outdooring

4 Jɔɔmɔ Blessing

5 Daawoo Refreshments

6 Gbɛiwoo Naming

7 Nikee Gifts

8 Niaŋkwɛmɔ Accounting for the gifts

9 Saramɔ, Shitee kɛ Shidaa Thanksgiving drinks

10 Yei agbɛwoo Parting gifts for womenŋs side

11 Ŋmɛdaa shishi fɔtemɔ Draining off the corn drink

12 Kposamɔ Rubbing of hands

13 Daadaimɔ Finishing the hard drink

14 Shidaa Vote of thanks

15 Gbɛbimɔ kɛ gbɛtsɔɔmɔ Directions for parting

16 Henɔwomɔ Rising

 Kpojiemɔ Kusum lɛ Naatoo

Daa kɛ hamɔ

Tsɛsɛɛ otsaamɛ jeɔ shishi ni ewoɔ daa lɛ kɛjɛɔ tsɛsɛɛ wekumɛi anɔ 
kɛyagbeɔnaa yɛ nyɛsɛɛ wekumɛi lɛ anɔ.

Nɔni ekɛɔ nɛ “tsɛmɛi kɛ nyɛmɛi, nyɛnuuu nɔni hiimeji lɛ kɛɛ, amɛkɛɛ 
amɛhiɛ amɛdɛŋ Gin tɔi enyɔ ni amɛkɛ miiha ni akɛwo gbɔ ni eba to 
wɔ lɛ afɔ kpo nɔ.”

Nyɛsɛɛ weku lɛ kpɛlɛɔ daa lɛ nɔ akɛ “Eshɛ.”
No sɛɛ lɛ nyɛsɛɛ otsaamɛ lɛ hu haa ŋmɛdaa. Lɛ hu ekɛɔ nɔ ni tsɛsɛɛ 
otsaame lɛ wie lɛ nɔŋŋ. Shi lɛ lɛ, ekɛɔ akɛ bɔ ni yeimeji lɛ ye 
amɛgbee amɛkɛɛ ... ni he ni tsɛsɛɛ otsame lɛ tsi Gin ta yɛ lɛ, lɛ lɛ, 
ekɛɔ ŋmadaa.
No sɛɛ lɛ tsɛsɛɛ weku lɛ hu kpɛlɛɔ daa lɛ nɔ akɛ “Eshɛ”.

Shia jɔɔmɔ kɛ gbɛbimɔ

Agbeleɔ daa Gin tɔkome naa, ni tsɛsɛɛ wekunukpa lɛ kɛyeɔ ŋkpai 
kɛbaa jɔɔmɔ ehaa shia lɛ. Eyeɔ ŋkpai lɛ kɛyaa shia lɛ koji ejwɛ lɛ fɛɛ.

Esɔleɔ nɛkɛ: “ Agoo Niimɛi kɛ Naamɛi, ŋmɛnɛ lɛ wɔkɛ mɔ hee kroko 
ŋshi weku lɛ nɔ, ni wɔkɛ lɛ miitsɔɔ tsotsoobi, nyehea daa ni nyɛbajɔɔ 
shikpɔŋ lɛ. Nyɛhaa gbɔ lɛ hu kɛ woo aha shikpɔŋ lɛ. Wɔle akɛ nyɛ 
yɛ, ni wɔfiteko nyɛwɔ, ni nyɛle akɛ omanye nɔ ko wɔfeɔ lɛ, no hewɔ 
lɛ wɔŋba nyɛdɛŋ jɔɔmɔ.

Kɛ ekɛ daa ni naawa lɛ gbe sɔlemɔ lɛ naa lɛ, ekɛ nu hu sɔleɔ nakai 
nɔŋŋ yɛ hei ni ekɛ daa lɛ ye ŋkpai lɛ yɛ lɛ.

Kpojiemɔ lɛ

Awoɔ abifao lɛ ni ehiɛ ehe yayai, ni akɛ lɛ haa mɔ ni ataoɔ akɛ gbekɛ 
lɛ akɔ enane lɛ. Nɛkɛ mɔ nɛɛ woɔ abifao lɛ nɔ kɛyaa ŋwɛi, ni ekɛ lɛ 
basaa shi. Efeɔ nɛkɛ shii etɛ. Be ni efeɔ enɛ lɛ, eboɔ agoo tsɛmɛi kɛ 
nyɛmɛi, ŋmɛnɛ ashi mɛ, ŋmɛnɛ ashi Ju, loo Jufɔ loo gbi ni afeɔ 
kusum lɛ, tsɛmɛi kɛ nyɛmɛi aju. ~mɛnɛ lɛ, wɔ kɛ gbɔ ni ba lɛ miitsɔɔ 
tsotsoobi ei, ni wɔkɛ jie lɛ kpo. GaDaŋme bi lɛ kɔɔyɔɔ tswaa dani 
ewieɔ. Onaaa nɔ fɔŋ; owieee ɔfɔŋ; amaleee; ajuuu; obatsu oninenaa 
nii oye; obawo otsɛ kɛ onyɛ \ Ataa lɛ Ataa ni, Awo lɛ Awo ni.

Kɛ efee nɔ ni ji shii etɛ nɔ lɛ, ekɛ abifao lɛ ŋmɛɔ shikpɔŋ, ni ekɛ enane 
maa abifao lɛ nɔ shii etɛ. Ni ekɛ enane saa abifao lɛ nane he ni ekɛɔ lɛ 
akɛ: “kɔ minane”.
No sɛɛ lɛ, kpojielɔ lɛ kɛ nu ŋanii shwieɔ abifao lɛ nɔ, kɛyashiɔ abifao lɛ 
boɔ yaafo. Kɛkɛ lɛ ewo abifoa lɛ. No sɛɛ lɛ ekɛ ewao saa ŋmadaa lɛ 
mli ni ekɛsaa abifao lɛ naa, ni ekɛɔ, “GaDaŋme bi lɛ, abele oyeɔ, no 
hewɔ lɛ naa abele”. Ehe hiaa akɛ mɔ ni jieɔ abifao lɛ kpo lɛ, ahala mɔ 
lɛ kɛjɛ tsɛsɛɛ weku lɛ mli, ni agbɛnɛ hu, mɔ lɛ ahiɛ subaŋ kpakpa ni 
gbekɛ lɛ baanyɛ akɔ loo anyiɛsɛɛ. 

Nu ni akɛshwieɔ abifao lɛ nɔ lɛ, akɛ baa jɔɔmɔ ahaa lɛ. Nɔ hewɔ ni 
amɛɔ ni abifao lɛ abo yaafo dani awo lɛ shishi ji akɛ: etsɔɔ akɛ abifao 
lɛ enu wɔgbee ni ekplɛ nɔ akɛ ebaafata wɔhe.
Enɛ sɛɛ lɛ akɛ abifao lɛ yahaa enyɛ Awo, ni ehe ehiaaa yɛ kpojiemɔ 
kusum lɛ mli dɔŋŋ.

Jɔɔmɔ
Ajɔɔ shii etɛ. Tsɛsɛɛ wekunukpa lɛ jɔɔ klɛŋklɛŋ, no sɛɛ lɛ nyɛsɛɛ 
otsaamɛ lɛ hu jɔɔ kɛkɛ lɛ nuusɛɛ otsaamɛ lɛ hu ejɔɔ. Abaa jɔɔmɔ nɛɛ 
yɛ sɔlemɔi loo ŋkpaiyelii srɔtoi amli.



Wiemɔi ni akɛsɔleɔ loo akɛyeɔ ŋkpai lɛ ahe hiaa jogbaŋŋ.
Bɔ ni asɔleɔ lɛ nɛ: “Agoo tsɛmɛi kɛ nyɛmɛi wɔŋtswa shi ni omanye 
aba, wɔsɛi yi ati, wɔblɔi yi ati, wɔbɔlekutu wɔkpe, wɔjebu wɔje nunɔ, 
wɔyɛ wɔnu wɔkoji anɔ ajɔ wɔ. Gbɔ ni ba lɛ, esɛɛ tuu, ehiɛ faaŋ, etsɛ 
yiwala, enyɛ yiwala. Eyi abagbo jeŋ, ni wekumɛi wɔna faa nii wɔfa lɛ. 
GaDaŋme bi lɛ kɔɔyɔɔ tswaa dani ewieɔ. Ona onako, onu onuko, 
amaleee, ajuuu, obawo otsɛ kɛ onyɛ \loo Ataa lɛ Ataa ni, Awo lɛ Awo 
ni. Ebatsu eninenaa nii ni weku ana eko aye, koni kɛ efi lɛ lɛ, weku 
wɔna eko wɔfa lɛ.
Eko ata shi ni eko abanina lɛ. Ekɛ ediŋ ba, ekɛ eyɛŋ aya. Onaŋka 
musuɛfo ko ni ta sɛɛ ni, hiɛ jwɛŋmɔ fɔŋŋ lɛ, ni wɔjɔɔ nɛɛ, wɔŋjɔɔ lɛ? 
Ooho Shɔ gbe lɛ eegbo.  

Daawoo:

Ajaa ŋmɛdaa ni eshwɛ lɛ ahaa mɔ fɛɛ mɔ. No sɛɛ lɛ daa krokomɛi ni 
yɔɔ lɛ hu ajaraa akɛwoɔ mɛi ni eba kpojiemɔ lɛ shishi lɛ. Kusum naa lɛ 
ajeɔ daawoo lɛ shishi kɛjɛɔ tsɛsɛɛ weku lɛ nɔ, ni ayagbeɔ naa yɛ 
nyɛsɛɛ weku lɛ nɔ. Awoɔ hii tsutsu dani awoɔ yei nakai nɔŋŋ.

Gbɛiwoo

Tsɛsɛɛ otsaame lɛ, yaa ni eyabiɔ tsɛmɛi lɛ gbɛi ni akɛbaa wo abifao lɛ, 
ni tsɛmɛi lɛ haa lɛ Gin daa ni ji enyɔ lɛ. Daa nɛɛ ji gbɛiwoo daa.

Akɛ daa nɛɛ eko shwieɔ shi ni atsɛɔ abifao lɛ gbɛi lɛ. Bɔ ni otsaame lɛ 
kɛɔ nɛ: “Agoo otsaamɛ (nyɛsɛɛ otsaamɛ) yɛ jɛi lo? Onuuu nɔ ni nuumo 
lɛ kɛɛ? Ekɛɛ gbɔ ni ba lɛ, agbɛnɛ atsɛɛɛ lɛ gbɔ loo kwɛ dɔŋŋ. Agbɛnɛ lɛ 
egbɛi ji Tettey, ni esabla ji Saashi.

No sɛɛ lɛ ekɛ daa lɛ eko shwieɔ shi, ni agbɛnɛ ehaa mɔ fɛɛ mɔ daa lɛ 
eko kɛkɛ lɛ etsɔɔ mɔ lɛ abifao lɛ gbɛi lɛ. Mɔ lɛ tsɛɔ abifao lɛ gbɛi, kɛkɛ 
lɛ enu daa lɛ eshwie gbɛi lɛ nɔ, kɛkɛ lɛ ekɛ tsa nɔ akɛ, ehiɛ abagbo jeŋ.    

GaDaŋme bii fɛɛ lɛ, amɛtsɛsɛɛ gbɛi akɛwoɔ amɛ. Ni bi kɔɔ eniimɛi loo 
anaamɛi agbɛi. No hewɔ lɛ anaa gbɛi nɛɛ kɛjɛɔ kui enyɔ mli.

Gbɛi ni akɛwoɔ mɔ lɛ he hiaa jogbaŋŋ diɛŋtsɛ. Ejaakɛ etsɔɔ he ni mɔ 
lɛ ye yɛ weku lɛ mli. Ni ayɛ gbɛi srɔtoi.

Ayɛ shiai kɛ amɛgbɛi anaatoo: ABE, ADO, AFO, AMA, AMAA, ASHI, AYI, BOI, 
KWATE, LAMI, LATE, NETE, OBLI, OKAI, TETE, YAOTE …

Ayɛ Klɛŋklɛŋ gbɛi, nɔ ni ji enyɔ, kɛ nɔ ni ji etɛ: TETTTEY, TETTEH, KWEI 

MENSAH,LAYEANAN, BOI ANUM, ASHAI NSIAH, ASHONG,BOTWE, AKRONG, 
BADU, ODIKO

Nikee: 

Nikee ni akeɔ abifao lɛ kɛ efɔlɔi lɛ, akɛ tsɔɔ akɛ weku muu lɛ fɛɛ 
miihere loo miikpee lɛ  abifao lɛ kɛmiishi weku lɛ nɔ. Ni amɛmiikpɛlɛ 
nɔ akɛ amɛbaawa kɛtsɔse bi lɛ kɛya shi ebaa da ni ena nɔko etsu. 
Akeɔ nii lɛ kɛjɛɔ tsɛsɛɛ wekunukpai lɛ anɔ, kɛkɛ lɛ atee niimɛi kɛ 
naamɛi, kɛkɛ lɛ, nyɛsɛɛ niimɛi kɛ naamɛi, kɛkɛ lɛ tsɛkwɛmɛi kɛ 
nyɛkwɛmɛi kɛ tsɛmɛi kɛ nyɛmɛi, kɛkɛ lɛ nanemɛi kɛ mɛi fɛɛ ni eba 
nifeemɔ lɛ.

Bɔ ni afeɔ lɛ nɛ: Aboɔ agoo otsaame yɛ jɛi? Ni otsaamɛ lɛ hereɔ nɔ 
akɛ hɛɛɛ. Ani onuuu bɔ ni Ataa Bokete kɛ ehefatalɔ Aunti Ahinei ni jɛ 
Bɔɔteanɔ lɛ kɛɛ? Amɛkɛɛ amɛkɛɛ amɛkɛ abifao lɛ fɔlɔi ehi shi, akɛ 
nanemɛi be saŋŋ. Shi amrɔ nɛɛ amɛtsɔmɔ nyɛmimɛi kɛ wekumɛi 
kɛtsɔ fɔmɔ nɛɛ nɔ. Kulɛ esa akɛ amɛya ŋmɔ mli, shi amɛnyɛŋ amɛta 
shi ni afee nii fɛɛfɛo nɛɛ yɛ amɛsɛɛ. Esa akɛ amɛna abifao lɛ kɛ, ni no 
hewɔ lɛ, amɛfa gbɛ aahu kɛjɛ shɔŋŋ nɛɛ kɛba, ni amɛbaye kusum nɛɛ 
he odase. Amɛhiɛɛɛ nɔko tsɔ moŋ, shi amɛnyɛŋŋ amɛshi ni amɛkeee 
nɔko. Enɛ hewɔ amɛhiɛ amɛdɛŋ Sidii ejwɛ nɛɛ ni amɛkɛ miiwo abifao 
lɛ amɛmiifɔ kpo nɔ, ni akɛ he ŋku ni akɛkpa lɛ kɛtsimɔ bui ni eba enaji 
ahe yɛ Aharabata lɛ hewɔ lɛ. Mɛni wɔkɛɔ amɛ? Kɛkɛ lɛ mɛi lɛ fɛɛ 
ehere nɔ, eyiwala dɔŋŋ eehei. 

Kɛji mɛi dara  ni amɛbɔi nitsumɔ nɔŋŋ lɛ, kusum naa ji akɛ, esa ni 
amɛkɛ amɛklɛŋklɛŋ nyɔmɔwoo lɛ aba ni agba aha wekumɛi lɛ. Mifee 
nakai yɛ afii ɛ966 lɛ mli,  ni ajara minyɔmɔwoo lɛ aha mitsɛkwɛmɛi kɛ 
minyɛkwɛmɛi kɛ wekumɛi krokomɛi. No bei amli lɛ minyɔmɔwoo ji 
cedi nyɔŋma kɛ ekome.

Nikeekwɛmɔ

Kanelɔ loo otsaamɛ lɛ kɛ mɛikomɛi yaa ni ayakaneɔ shika ni ake lɛ. Ni 
akɛ nikee lɛ bahaa fɔɔlɔi lɛ. Ajaa mli etɛ. Yoo lɛ ŋɔɔ etɛ lɛ mlijaa enyɔ, 
kɛji afee kusum lɛ yɛ nuu lɛ shia lɛ. Shi kɛ jeee nakai lɛ nuu lɛ ŋɔɔ 
shika lɛ mlijaa enyɔ loo nɔ. Ni kɛji nuu lɛ biko yoo lɛ shi lɛ, ekɛ shika lɛ 
fɛɛ haa yoo lɛ akɛ sune shishi. Bei pii lɛ, akɛ shika nɛɛ woɔ sune lɛ 
shishi akɛ jweremɔ nɔ kɛha yoo lɛ akɛ ebɔ mɔdɛŋ etsotsoro hɔ nɛɛ 
nyɔji nɛɛhu sɔŋŋ, kɛ emli naagbai kɛ ahuntoo srɔtoi fɛɛ. 

Nɔ kome ji atsiii bɔ ni ana lɛ fɛɛ ta atsɔɔɔ gwabɔɔ lɛ fɛɛ.



Shidaa Daa

Ahaa tsɛsɛɛ hii lɛ adaa

Yei -agbɛwoo

Awoɔ yei ni jɛ nyɛsɛɛ weku lɛ agbɛ kɛ nikee. 

Nibii ni akɛwoɔ amɛgbɛ lɛ ji: 

Lamlee tɔi nyɔŋma kɛ enyɔ (12) loo ekpaa (6) kɛji mɔ lɛ boteko 
gbalamli.

Beer tɔi ejwɛ (4) loo enyɔ (2) kɛ mɔ lɛ boteko gbala mli.

Shika meo kome. Shi kɛ mɔ lɛ boteko gbala mli lɛ, ahaa lɛ 6 pence.

Ŋmadaa-shishi-fɔtemɔ

Ahaa tsɛsɛɛ hii lɛ adaa. Otsaamɛi enyɔ lɛ fɛɛ ji mɛi ni feɔ kusum nɛɛ. 
Amɛnuɔ ŋmɛdaa ni eshwɛ lɛ fɛɛ kwraa ni etaa. Enɛ tsɔɔ akɛ akɛ 
nifeemɔ lɛ miiba naagbee. Enɛ sɛɛ lɛ ajɔɔ abifao lɛ ekoŋŋ.

Kposamɔ

Kposamɔ ji dɛŋ ni akposaa ni akɛ niji shwieɔ kɔji anɔ shii etɛ. Ajeɔ 
shishi yɛ ejurɔ, ni ayaa abɛku kɛkɛ lɛ agbenaa yɛ ejurɔ ekoŋŋ.

Otsaamɛ lɛ kɛɔ gwabɔɔ lɛ akɛ, “nuumo lɛ baakɛɛ nɔ ko fioo.

Aboɔ Agoo, tswa tswa tswa ni omanye aba, nyɛhaa wɔkwɛa nɔ, kɛkɛ 
lɛ atsa nɔ kɛ Twi wiemɔ akɛ “Kotoko minsheso-Owia akose -
Bedzina, bedina”.

(Daadaimɔ)
Otsaamɛi enyɔ lɛ fuaa amɛhe ni amɛkɛɔ akɛ “nitsumɔ ni akɛha amɛ 
tsumɔ lɛ, amɛgbe naa. No ji amɛfuaa amɛ he ni mɔ nɛ kɛɔ mɔ nɛ  akɛ 
“nɔ ko fioo ni onukpai lɛ kɛha mi lɛ eje midɛŋ. Kɛkɛ lɛ mɔnɛ eha 
enaanyo “Oku nsa mo”. Enɛ tsɔɔ akɛ akɛ nifeemɔ lɛ eba naagbee.

(Shidaa)

Tsɛsɛɛ wekunukpa lɛ daa shi, ni eboɔ “Agooɛɛ tsɛmɛi kɛ nyɛmɛi, ni 
etsaa nɔ akɛ abifao ni eba lɛ, ebahi shi. Eta shi ni eko abanina lɛ, ni eyi 
abagbo jeŋ. 
Kɛkɛ lɛ eda mɔ fɛɛ mɔ shi akɛ “wɔ kɛ wuɔ gbɛɛ lɛ” be lɛ eekai mɔ fɛɛ 
mɔ akɛ, kpojiemɔ nɛɛ he shi adaa bo lɛ.

(Gbɛtsɔɔmɔ)

Nyɛsɛɛ otsaamɛ lɛ baabi akɛ otsaamɛ yɛ jɛi (tsɛsɛɛ otsaamɛ)? Kɛkɛ lɛ 
ebi akɛ enuuu nɔ ni yoomo lɛ kɛɛ lɛ?  Ekɛɛ eetao wɔbi gbɛ hewɔ lɛ 
nuumo lɛ atsɔɔ wɔ gbɛ.
Kɛkɛ lɛ tsɛsɛɛ otsaamɛ lɛ hu ebi akɛ otsaamɛ yɛ jɛi? Onuuu nɔ ni 
nuumo lɛ kɛɛ lɛ? Ekɛɛ kɛ nyɛ tsɔ biɛ gbɛ lɛ eko lɛ nyɛbaaya jekpo yɛ 
tiafi lɛ mli, ni no efeŋ mɔ ko mɔ ko ni yɔɔ biɛ lɛ naakpɛɛ.  Shi kɛ nyɛ 
tsɔ nyɛ hiɛ gbɛ lɛ belɛ nyɛshia gbɛ ni.

(Shitee)
Nuumo lɛ boɔ Agooɛɛ, tswaɛ tswaɛɛ tswaɛɛɛ omanye aba, tswaɛ 
omanye aba, Ataamɛi kɛ Awomɛi, mɛni eshwɛɔ wɔ? Wɔŋwele 
wɔhenɔ. Ekɛɔ nɛkɛ shii etɛ. 

